
Útg.: Búnaðarsamtök Vesturlands, Hvanneyri,  311 Borgarnes, s: 437-1215, netfang: bv@bondi.is  

Veffang: www. buvest.is   Ábyrgðarm:  Eiríkur Blöndal ebl@bondi.is
4. bréf, 2005.





                                       Apríl

Aðalfundur Búnaðarsamtaka Vesturlands 

Aðalfundur Búnaðarsamtaka Vesturlands verður haldinn að Árbliki Dalasýslu þann 20. apríl næstkomandi og hefst kl. 11:00.  

Dagskrá:

1. Venjuleg aðalfundarstörf.

2. Breytingar á samþykktum.  Athugið meðfylgjandi tillögu samþykktanefndar.

3. Önnur mál.

Athygli er vakinn á eftirfarandi ákvæðum í samþykktum BV:

“Hvert búnaðarfélag innan samtakanna kýs fulltrúa til setu á aðal- og aukafundum þeirra, sem hér segir:


Félög með 15 til 20 félaga kjósi 1 fulltrúa.


Félög með 21 til 30 félaga kjósi 2 fulltrúa.


Félög með 31 til 40 félaga kjósi 3 fulltrúa.


Félög með 41 til 50 félaga kjósi 4 fulltrúa


og félög með 51 félaga og fleiri kjósi 5 fulltrúa.


Kosning fulltrúanna gildir í eitt ár.


Auk þess eiga þar sæti með málfrelsi og tillögurétt, fulltrúar búgreinafélaganna og búnaðarþingsfulltrúar á Vesturlandi, fulltrúi Landbúnaðarháskólans á Hvanneyri, fulltrúi RALA svo og starfsmenn búnaðarsamtakanna og stjórnarmenn þeirra.


Aðalfundur skal boðaður skriflega eða á annan sannanlegan hátt með minnst viku fyrirvara. Hann er lögmætur ef 2/3 hlutar fulltrúa eru mættir. Fundurinn skal opinn öllum félagsmönnum í aðildarfélögum búnaðarsamtakanna, með málfrelsi og tillögurétt, sama á við um aukafundi.”

Á síðasta aðalfundi BV var eftirfarandi tillaga samþykkt:

“Aðalfundur Búnaðarsamtaka Vesturlands haldinn að Breiðabliki 21. apríl 2004 leggur til að samþykktir BV frá 2001 verði til endurskoðunar fram að næsta aðalfundi og að samþykktanefnd verði starfandi þangað til. Tillögum að lagabreytingum verði komið til búnaðarfélaga og þær auglýstar tímanlega fyrir næsta aðalfund. Lagt er til að samninganefndina skipi Guðbjartur Gunnarsson formaður, Bjarni Ásgeirsson, Halla Steinólfsdóttir, Guðrún Sigurjónsdóttir, Kristján Axelsson, formaður BV og framkvæmdastjóri. Til vara Guðrún Kristjánsdóttir.”

Hér á eftir fara tillögur samþykktanefndarinnar að nýjum samþykktum.  Nýr texti er undirstrikaður en útfelldur texti yfirstrikaður.

Vorverk

Þrátt fyrir nokkurt bakslag í tíðarfari þessa dagana er rétt að fara að huga að vorverkum. Þeir sem hyggjast sá korni þurfa að fara að huga að því að panta sáðkorn ef það er þá ekki þegar búið. Mikilvægt er að fara af stað á réttum tíma með jarðvinnslu þannig að akur sé tilbúinn til sáningar í tíma. Hætt er við að eitthvað hægi á nú vegna snjókomu og frosta. Hafa þarf í huga að snemmsáning eykur líkur á frostskemmdum og því er ekki ráðlegt að sá korni of snemma, að öllu jöfnu er tíminn frá miðjum apríl til maí byrjunar hentugastur. Benda má á að sé sáð of snemma er hætta á að jarðvegsbygging falli saman og vatnsdreypni minnki og kornið gæti því drukknað ef óþurrkatíð er eftir sáningu. Á móti verður að hafa í huga að sé of seint sáð hefur raki tapast úr jarðvegi og dýrmætur tími til vaxtar tapast.  

Nokkrar gamlar þumalfingursreglur er gott að rifja upp:

· Jarðvegur tekinn í lófan og kreistur, ef hann klessist á milli fingranna þá er jörðin of blaut en ef hann myndar samloðandi massa og ekki dropar vatn úr er jarðvegurinn tilbúinn til vinnslu.

· Best er að framkvæma jarðvinnslu, sáningu og völtun í einni samfellu ef hægt er með nokkru móti, með því má koma í veg fyrir að jarðvegurinn ofþorni og spírunin verði ójöfn og jafnvel sein.

Yrkjaval

Á fundum með Jónatani Hermannssyni sem og viðtölum hefur komið fram að 

Arve (6raða) hefur komið einna best út í dæmigerðum Borgfirskum mýrum,  það sama kom fram í tilraunareitum á Vestfjörðum á árunum 1998 og 1999 með einni undantekningu þó. Galli þó að Arve er frekar viðkvæmt í veðrum að hausti  og missir þá kornið, fljótþroska og með nokkra mótstöðu gegn sveppasmiti.  

Olsok (6raða) hefur að mati Jónatans einnig komið nokkuð vel út og þá frekar á þurrari stöðum, tiltölulega veðurþolið en hefur litla sem enga mótstöðu gegn sveppasmiti og hentar því illa þar sem korn hefur verið ræktað áður.  

Skeggla (2raða) nokkuð fljótvaxið og veðurþolið og ætti að nota fyrst og fremst á veðurnæmum stöðum. Skeggla hefur mikla mótstöðu gegn sveppasmiti og er sem fyrr segir mjög veðurþolið.

Gaute (6 raða) um það segir í frælista að það sé líkt og Arve en hef ekki séð það á sölulistum í vor.

Áburður á Korn

Leitað hefur verið sem oft áður í smiðju Jónatans. Hafa þarf í huga að þegar land er plægt þá fara uppsöfnuð áburðarefni niður í 15-20 sm. dýpt, þannig að ekki er mjög mikil munur á nýbrotnu landi og gamalræktuðu. Fram hefur komið hjá Jónatan að trúlega hafa steinefni verið ofmetin, tilraunir hafa ekki sýnt að stærri skammtar en 18 kg. P /ha. komi að gagni og Kalí hefur alls ekki gefið uppskeruauka en þó þora menn ekki að sleppa því, ráðlagðir áburðarskammtar  á kornakra eru því:

Korn á fyrsta ári.


   N

   P

   K    


Frjósamt, framræst mýri
30-45

20-30

30-50


Mólendi og lítt frjósöm mýri
45-60

20-30

30-50


Melar og sandar

60-90

20-30

30-50

Korn á öðru ári og síðar, auka N skammt um ca. 30 kg. Rétt er að vekja athygli á að víða hefur gefist illa að sá korni í akur sem hefur verið nýttur til grænfóðurbeitar árið áður.

Að sjálfsögðu er þó rétt að benda kornræktendum að byggja ekki síst á eigin reynslu og reynslu nágranna. Nauðsynlegt er að skrá samviskusamlega hjá sér áburðarskammta til að læra á reynslunni, munið að breytileiki milli svæða og jarðvegsgerða getur verið allverulegur.

Best er að reyna að fella áburðinn niður í sömu rás og sáðkornið ef tæki til þess eru til staðar. Þessu er þó því miður ekki alltaf við komið og hefur því gefist vel að bera áburðin á fyrir sáningu þannig að sáðvélin blandi áburðinum saman við jarðveginn.

Enn stendur til boða að halda NPK námskeið sé áhugi fyrir hendi. Áhugasamir vinsamlegast hafið samband við skrifstofu BV. 

Breytt fyrirkomulag á stuðning við kornrækt

Almennur umsóknarfrestur um framlög vegna þróunarverkefna og jarðabóta samkvæmt búnaðarlagasamningi rann út þann 1. mars s.l.  Á þessu er þó ein undantekning,  þeir sem hyggja á kornrækt til þreskingar þurftu ekki að sækja um fyrir þennan tíma,  nægjanlegt er að tilkynna til skrifstofu BV fyrir 1. júni  að sáð hafi verið korni og í hve mikið.  Stuðningur við kornræktina þetta árið er óbreyttur, eða 35.000 á jörð ef sáð er í tvo hektara eða meira.  

Vinnufatnaður

Bændur !  Munið vinnufötin sem til sölu eru á skrifstofu BV.  Góð vara og hagstætt verð.  Myndir af fötum á heimasíðu BV.  Upplýsingar í síma 437 1215



Samfestingur vatteraður             Vinnuúlpa

     Mittisjakki

    Vinnusamfestingur

          kr.  9.900,-

      kr. 7.300,-

      kr. 5.600,-


kr. 4.700,-

Sauðamjólk – ostagerð

Mánudaginn 25. apríl n.k. standa Búnaðarsamtök Vesturlands í samvinnu við Landbúnaðarháskóla Íslands, Mjólkursamlagið í Búðardal og Matra fyrir kynningarfundi um nýtingu sauðamjólkur og ostagerð. Sigurður Rúnar, mjólkurbússtjóri í Búðardal, mun taka á móti gestum og sýna þeim húsakynni og starfsemi mjólkursamlagsins. Á fundinum verður skoðað hvernig sauðamjólk hefur verið nýtt erlendis í gegnum tíðina og jafnframt hvernig íslenskir sauðfjárbændur geti nýtt hana sér til tekjuauka. Einnig farið yfir framkvæmd þróunarverkefnis um nýtingu sauðamjólkur á Vesturlandi á síðasta ári og kynnt hvert framhaldið verður.

Fundurinn verður í húsi Mjólkursamlagsins í Búðardal og hefst kl 13:00 

Æskilegt er að menn tilkynni þátttöku í fundinum til skrifstofu Búnaðarsamtaka Vesturlands í síma 437-1215 eða gegnum netfangið bv@bondi.is fyrir föstudaginn 23. apríl.

Opinn dagur á Hesti

Þann 15. apríl n.k. verður "opinn dagur" á tilraunabúinu að Hesti í Borgarfirði. Búið verður opið frá kl. 13 til 17. Landbúnaðarháskóli Íslands býður alla velkomna að skoða aðstöðuna og kynna sér þá starfsemi sem þar fer fram. Jafnframt verða kynnt flest þau verkefni sem snúa að sauðfjárrækt og starfsmenn eða nemendur skólans eiga aðild að. Boðið verður upp á kaffi og meðlæti. 

Opinn dagur á Lambeyrum

Ábúendur á Lambeyrum í Dalasýslu bjóða öllum sem vilja í heimsókn Laugardaginn 16. apríl nk.

Dagskrá:
Kl.13:30  Gefið í gjafagrindur frá Vírneti í Borngarnesi.
Kl.14:30   Fyrirlestur um Lambeyrabúið, fjárhúsin, uppbyggingu þeirra og ferlið á sauðburði.
Kl.15:30   Fyrirlestur um Veltikerfið – Rafgirðingar sem hægt er að slá undan.
Kl.17:00   Kynning á sjálfvirku flokkunar- og meðhöndlunarkerfi og klaufsnyrtibás fyrir sauðfé.

Lambeyrar eru í Dalasýslu, framarlega í Laxárdal, 19 km frá Búðardal og 20 km frá Borðeyri. Þar er rekið eitt af stærstu sauðfjárbúum landsins en allar nánari upplýsingar um búið er að finna á síðunni www.lambeyrar.is. Árið 1997 hófust miklar framkvæmdir á Lambeyrum. Settar voru upp 16 gjafagrindur frá Vírneti í Borgarnesi, innréttuð sauðburðaraðstaða og byggð stór hlaða. Í dag eru fjárhúsin um 2000 m2 og á sauðburði er stærstur hluti þessara bygginga innréttaður og nýttur undir fé. Ábúendur á Lambeyrum hönnuðu og þróuðu nýja tegund rafgirðinga. Girtir hafa verið um 15 km með þessu kerfi og hefur það vakið athygli bæði hér á landi og erlendis. Nýjasta verkefnið sem unnið hefur verið að er sjálfvirkt flokkunar- og meðhöndlunarkerfi fyrir sauðfé. Hluti af þesu kerfi verður sýnt á opnum degi en stefnt er að því að taka allan pakkan í notkun næsta haust og að þá verði búið að gera breytingar á kerfinu þannig að það falli að íslenskum aðstæðum. Í þessu kerfi verður tekið á þáttum eins og fósturtalningu, lambastigun o.fl. Inn í þetta kerfi fellur síðan klaufsnyrtibás sem sýndur verður á opnum degi. 

Styrkir á vegum erfðanefndar landbúnaðarins

Lausir eru til umsóknar styrkir á vegum erfðanefndar landbúnaðarins. Meginhlutverk erfðanefndar landbúnaðarins era ð vinna að varðveislu og sjálfbærri nýtingu erfðaauðlinda í landbúnaði. Í því skyni hefur nefndin ákveðið að verja fjármunum í að styrkja einstök afmörkuð verkefni sem falla að þessu hlutverki. Lögð er áhersla á að styrkja verkefni á eftirfarandi sviðum: 

· Rannsóknir er lúta að varðveislu og viðhaldi á erfðaauðlindum í landbúnaði. 

· Lokaverkefni til prófs á háskólastigi er tengjast varðveislu og/eða nýtingu á erfðaauðlindum í landbúnaði. 

· Aðgerðir sem stuðla að sjáflbærri varðveislu og/eða nýtingu erfðaauðlinda í landbúnaði. 

· Kynning og fræðsla fyrir almenning um erfðaauðlindir í landbúnaði og gildi þeirra. 

Um styrki þessa geta sótt bæði einstaklingar eða félagasamtök sem hafa það að markmiði að stuðla að verndun og sjálfbærri nýtingu innlendra erfðaauðlinda í íslenskum landbúnaði. Að jafnaði verða veittir styrkir á bilinu kr. 200-700 þús. Umsóknum skal skilað til formanns erfðanefndar, Áslaugar Helgadóttur, Landbúnaðarháskóla Íslands, Keldnaholti, 112 Reykjavík (aslaug@lbhi.is) fyrir 30. apríl nk.


Fræðslufundur um vorfóðrun og meðferð sauðfjár 
Þann 22. mars var haldinn fræðslufundur um vorfóðrun og meðferð sauðfjár. Fyrirlesarar voru Árni B. Bragason og Hallfríður Ósk Ólafsdóttir. Góð mæting var á fundinn og þótti hann takast vel. Í framhaldi af því sem þar var rætt má hvetja bændur til að taka heysýni þar sem það er grundvallaratriði í fóðrun sauðfjár á álagstímum að vita hvað fóðrið inniheldur. Einnig spunnust nokkrar umræður um hagnýti fósturvísatalningar, fóðursamsetningu og smitsjúkdóma í lömbum. 

